
ANS:  Azərbaycana xoş gəlmisiniz! Səhv etmirəmsə, bu, sizin Azərbaycana ilk səfərinizdir.  

 

Dövlət Katibi Köməkçisinin Müavini Kaydanou:  Bəli, düzdür. 

 

ANS: İlk növbədə,  məlumat almaq istərdim ki, siz, bundan öncə haralarda çalışmısınız. Daha 

sonra, sizing fikrinizcə, Dağlıq Qarabağ münaqişəsinin həlli prosesində Azərbaycan üçün ən 

böyük çətinlik nədir? 

 

Kaydanou: İlk növbədə, müsahibəyə görə sizə öz təşəkkürümü bildirirəm. Sizinlə 

  və seyrçilərinizlə birbaşa münasibətdə olmaq mənə nəsib olduğu  üçün çox məmnunam. Qeyd 

etdiyiniz  kimi, bu, mənim Azərbaycana ilk səfərimdir və düşünürəm ki, səfər çox səmərəli və 

məhsuldar keçib. Mən, Prezident, Xarici İşlər naziri və Maliyyə naziri ilə görüşmək imkanı əldə 

etdim ki, bu görüşlərdə də Azərbaycan və Amerika Birləşmiş Ştatları  üçün qarşılıqlı əhəmiyyətə 

malik olan məsələlər bağlı danışıqlar apardıq. . Bundan başqa,  vətəndaş cəmiyyətinin fəalları ilə 

görüşərək, onlarla Azərbaycanda demokratikləşmə prosesinin əhəmiyyətini müzakirə etmişəm. 

Ümumiyyətlə, hesab edirəm ki, bütün bu görüşlər çox məhsuldar olmuşdur və burada 

olduğumdan və bu görüşləri keçirməyimdən çox məmnunam.  

 

Siz, mənim diplomatik kariyeramda əvvəllər gördüyüm işlər barədə soruşdunuz. Mən, müxtəlif 

işlər görmüşəm, ancaq gördüyüm  bütün işlər bu regionla əlaqədar olub. Mən, dövlət katibinin 

müavini Armitacla, ondan əvvəl isə Talbotla Qafqaz və Mərkəzi Asiya məsələləri üzrə 

çalışmışam və buna görə də  regiondakı bəzi məsələlərlə tanışam.  

 

Siz, Dağlıq Qarabağ barədə sual verdiniz və mən, ilk növbədə, qeyd etməliyəm ki, Birləşmiş 

Ştatlar münaqişənin sülh və ədalətli yolla tənzimlənməsinin tərəfdarıdır. Birləşmiş Ştatların 

Prezidenti və Dövlət Katibi xanım Klinton, hər ikisi bu barədə açıq bəyanat veriblər və hər ikisi 

Dağlıq Qarabağ münaqişəsinin həlli üçün bərqərar olunmuş Minsk Qrupunun apardığı 

prosesində öhdəlik götürüblər.Biz, bu yaxınlarda ən yaxşı diplomatlarımızdan olan Robert 

Bradkeni Minsk Qrupunun amerikalı həmsədri vəzifəsinə təyin etmişik vəbu çox əhəmiyyətli və 

dinamik prosesi gələcək həftələrdə və aylarda da davam etdirəcəyimizə ümid edirəm. 

ANS: Prezidentlərin Sankt Peterburq və Kişinyov görüşləri göstərir ki, irəliləyiş əldə 

edilməmişdir. Bununla əlaqədar ABŞ xüsusi olaraq Dağliq Qarabağ münaqişəsinin həll olunması 

üçün hansı addımlar atacaq? 

 

Kaydanou:   Dediyim kimi, hər iki Prezidenin – Əliyev və Sargısyanın  - son dörd - beş ay 

ərzində daha intensiv keçirilən görüşü çox vacibdir.  Hesab edirəm ki, bu görüşlərin dinamizmi 

və intensivləşdirilmiş görüşlər silsiləsi çox əhəmiyyətlidir. Birləşmiş Ştatlar, Misnk Qrupunun  

digər həmsədrlərlə birlikdə, tərəflər arasındakı dialoqun və görüşlərin davamlı olmasını təmin 

etməyə çalışacaq. Bu günə qədər biz, bütün təfərlərlə qarşılıqlı əməkdaşlığa və anlayışa nail 

olmuşuq və ümidvaram ki, bu belə də davam edəcək.  

 

ANS:  Surixdə protokolların imzalanması prosesi göstərdi ki, Ermənistana təziq etmək 

mümkündür. Yəni, Rusiya xaricı işlər naziri Sergey Lavrovun Edvard Nalbandyana kağız 

verərək “sadəcə imzala və çıx get” deməsi kifayət etdi ki, protokol imzalansın. Bəs nə üçün ABŞ 

Minsk Qrupunun bir üzvü olaraq, Ermənistana təzyiq göstərmir? 

 

Kaydanou: İlk növbədə, ABŞ Türkiyə və Ermənistan arasındakı normallaşma prosesini bütün 

Qafqaz regionunda sülh və sabitliyə yardım edəcək bir addım olduğu üçün dəstəkləyir. İnanirıq 

ki, bu cür barışıq əslində regiondakı bütün sülh prosesləri üçün təkan verə bilər və  əlbəttə ki, 

buna ümid edirik.  

 

Hər münaqişə fərqlidir və hər münaqişənin həllinin özünəməxsus strategiyası var. Beləliklə, 

hesab edirəm ki, Minsk Qrupu tərəfindəm yaradılmış müsbət dinamizm ən uyğun və düzgün yol 

kimi  davam etdirilməlidir. ABŞ,  Minsk Qrupu vasitəsilə, məsələnin həlli üçün öz enerji və 

əməyini sərf etməkdə davam edəcək.  

 

ANS:  Bir çox ekspertlərin fikrincə, ABŞ Türkiyə ilə Ermənistan arasındakı barışığın memarıdır.  

Bir çox insanlar həqiqətən də buna inanirlar. Bilmək istərdik ki, Birləşmiş Ştatlar bu prosesin  

memarı kimi hansı mənfəətlər əldə edəcək?   

 

Kaydanou:  Mən bir daha təkrar etmək istərdim ki, belə barışıq prosesinin  mənfəəti bizim üçün   

yox,  region üçün çox böyük əhəmiyyətə malikdir.  Regionda sülh və sabitlik olduqda bütün 

tərəflər bundan yararlanır.  Qonşuların bir- birləri ilə münasibətdə olduğu bir mühitdə hər şey 

mümkündür, o cümlədən nəqliyyat yolları açıla bilər və  yeni iqtisadi imkanlar  yaranar. 

Ümidvarıq ki, prosesin yalnız Turkiyə ilə Ermənistan üçün deyil, bütün region, o cümlədən 

Azərbaycan üçün müsbət nəticəsi olacaq. 

 

ANS:  Siz Türkiyə ilə Ermənistan arasındakı barışığa Vaşinqtonun mövqeyindən yanaşdınız. 

Ancaq Azərbaycanda bu prosesə müxtəlif yanaşmalar olmuşdur. Insanlar hesab edirlər ki, 

Türkiyə ilə Ermənistan arasındakı yaxınlaşma Ermənistanın inkişafına səbəb olacaq. Ancaq, 

Ermənistanın blokada şəraitindən çıxarılması onun məsələnin həllində Azərbaycanla 

kompromisə getmək istəyinin azalmasına gətirib çıxaracaq ki, bu da  Azərbaycan üçün arzu 

olunan nəticə deyil. Xarici işlər nazirinin müavini  c-b Əzimov bu yaxlnlarda  bildirmişdir  ki, 

Türkiyə ilə Ermənistan sərhədlərinin açılması Ermənistanın iqtisadi inkişafını təmin edəcək və 

bu da erməni  tərəfinin qeyri – konstruktivliyinə gətirəcək. Bununla bağlı fikirlərinizi dinləmək 

istərdik. 

Kaydanou:  İlk növbədə bildirmək istərdim ki, biz, Azərbaycan tərəfinin narahatlığına 

həssaslıqla yanaşırıq və Azərbaycan rəhbərliyi ilə müzakirələrdə bu məsələlərin bəzilərinə 

toxunmağa çalışmışıq. Biz, Dağlıq Qarabağ münaqişəsinin həllində  və Minsk Qrupu 

prosesindəki marağımızın dəyişməz qaldığını bir neçə dəfə yüksək səviyyəli şəxslərlə görüşlərdə  

təkrar təsdiqləmişik. 

 

Siz, düz buyurursunuz ki, Vaşinqton Türkiyə ilə Ermənistan arasındakı normallaşma prosesini 

dəstəkləyir. Eləcə də digərləri, o cümlədən Avropa Birliyi və Rusiya Federasiyası da bu prosesi 

dəstəkləyiblər. Biz, hamımız düşünürük ki, barışıq prosesi bütün tərəflər üçün yaxşıdır. Ancaq, 

yenə də, biz, Azərbaycan tərəfinin narahatlığını  aydın başa düşürük və bunu mümkün qədər həll 

etməyə çalışmışıq və bu işi açıq dialoq şəklində davam etdirməyə çalışacağıq. 

 

ANS:  Türkiyənin prezidenti və baş naziri Dağlıq Qarabağ münaqişəsi həll olunmayınca  

sərhədlərin açılmayacağını bildiriblər. Lakin, protokollar imzalanıb və tezliklər ratifikasiya oluna 

bilər və bu da sərhədlərin açılacağına işarədir. Siz, bu barədə nə deyə bilərsiniz? 

 

Kaydanou:  Türkiyə liderlərinin dediklərinə şərh verməkistəməzdim.  Təbii ki, onların öz 

problemləri və narahatlıqları var və  onlar bunu istədikləri kimi ifadə edə bilərlər. Dediyim kimi, 

normallaşma prosesi çox böyük əhəmiyyətə malikdir və hər iki tərəfin parlamentinin 

ratifikasiyaya doğru addımlayacağına ümid edirik. Biz, bu prosesi dəstəkləməkdə davam 

edəcəyik. 

 

ANS:  Ancaq, çoxları  inanır ki, Türkiyə ilə Ermənistan arasında sərhədlər açıldıqdan sonra  

ABŞ-ın Ermənistan üzərindəki təzyiqi güclənəcək. Lakin sirr deyil ki, Ermənistan Rusiyanın çox 

yaxın müttəfiqidir. ABŞ həqiqətən də Ermənistan üzərində təzyiqi gücləndirəcək? Bu halda ABŞ 

və  Rusiyanın maraqları toqquşmayacaq? 

 

Kaydanou:  Xeyr,  əslində deyərdim ki, həm Türkiyə ilə Ermənistan arasındakı normallaşma 

prosesində, həm də Minsk Qrupu Prosesində, ABŞ-la Rusiya, o cümlədən Fransa hökuməti  

arasındakı əməkdaşlıq çox yaxın və uğurlu olub. Ümidvaram  ki, bu məsələlərin həlli sahəsində 

də  əməkdaşlıq daha da sıx olacaq. Çünki, bizim hamımızın çox vacib olan yeganə bir marağı var 

ki, o da  Qafqazda sülh və sabitliyin təmin olunmasıdır.  

 

ANS:   Hamımız bilirik ki, Türkiyənin Avropa Birliyinə üzv olmaq məqsədi var və türklər buna 

nail olacaqlarına inanırlar. ABŞ-ın bu məsələyə münasibəti necədir? 

 

Kaydanou:  İlk öncə, hesab edirəm ki, Türkiyənin Ermənistanla münasibətlərini 

normallaşdırmaqda bir çox məqsədi var. Ancaq, mən çox səmimi deyə bilərəm ki, ABŞ 

Türkiyənin Avropa Birliyinə qoşulmaq istəyini dəstəkləyir. Prezident Obama və dövlət katibi 

Klinton bunu dəfələrlə qeyd etmişlər ki, Türkiyənin Avropa Birliyinə qoşulması həm Türkiyəyə, 

həm Avropa Birliyinə, həm də bizim transatlantik əməkdaşlığımız üçün faydalıdır.  

 

ANS:  Bilirik ki, ABŞ Avropada raket əleyhinə müdafiə sisteminin yaradılması barədə planlarını 

dəyişib. Çoxları bunun ABŞ-la Rusiya arasında gizli sövdələşmədən başqa bir şey olmadığını 

deyir. Bunun İrana və yaxud Cənubi Qafqaza aidiyyatı ola bilərmi? Siz, bu planlar haqqında 

danışa bilərsiz? Sizcə, bu nə üçün baş verdi və ABŞ niyə Avropada raketdən müdafiə sistemini 

yaratmadı? 

 

Kaydanou: İlk növbədə, ABŞ-ın hazırda qəbul etdiyi  raketdən müdafiə sahəsində irəli sürdüyü  

mərhələli adaptiv yanaşma bizim qarşılaşdığımız təhlükənin qarşısını almağa  yönəlmişdir. Vaxt 

keçdikcə, təhlükənin xarakteri və bizim buna cavab verə biləcəyimiz texniki imkanlar da 

dəyişmişdir. 

 

Beləliklə, ABŞ-ın qəbul etdiyi yeni raketdən müdafiə sistemi bizə bir neçə məsələnin həllinə 

imkan verəcək.  Bu sistem, əvvəlki sistemin verdiyi imkanlardan daha  üstündür, belə ki, 

üzləşdiyimiz təhlükələrə daha çevik cavab verməyə, dostlarımızı, əməkdaşlarımızı, 

müttəfiqlərimizi qorumağa imkan verəcək. Bizim bu yeni yanaşmanı seçməyimizin bir çox 

səbəbi var və bu da  texniki səbəblərə və təhlükənin dəyişən xarakterinə əsaslanır.  

 

ANS:  ABŞ-ın Rusiya ilə əlaqələrindən danışdıqda iki ölkə arasındakı məşhur “yenidən 

yükləmə”  baş verdimi? 

 

Kaydanou: İlk növbədə hesab edirəm ki, hər iki ölkə anlayır ki, yer üzərində onların  qarşılıqlı 

marağı olan bir çox sahələr var və onların birgə yanaşması çox faydalı ola bilər.  Səmərəli 

əməkdaşlığın əldə oluna biləcəyi bütün sahələrdə hər iki hökumət əməkdaşlığı inkişaf etdirməyin 

yollarını axtaracaq. Qeyd etmək lazımdır ki, bizim Rusiya Federasiyası ilə razılaşmadığımız bir 

çox məsələlər var. Klinton sonuncu Moskva səfərində buna aydınlıq gətirib. Ancaq, o qarşılıqlı 

maraqların olduğu sahələrdə əməkdaşlığı inamla davam etdirəcəyimizi də vurğulayıb.  

 

ANS:  ABŞ-ın Qəbələ radiolokasiya stansiyasından istifadə etmək məsələsi yenidən 

gündəmdədir. Siz, bu stansiyadan istifadə etmək istəyirsiniz? 

 

Kaydanou:  Bu mərhlədə biz, radarın istifadəsi ilə bağlı heç bir nəticəyə gəlməmişik. Lakin,  

ruslarla raketdən mudafiə sistemi üzrə əməkdaşlığın mümkün yollarını araşdırmaqda davam 

edəcəyik.  Qeyd etmək vacibdir ki, Qəbələnin Azərbaycan ərazisində yerləşdiyindən gələcəkdə 

aparılacaq danışıqlara Azərbaycan da cəlb olunacaq. 

 

ANS: Rusiya Türkmənistan qazının alışını bərpa edib. Azərbaycanla Türkiyə arasındakı tranzit 

məsələsi də həll olunmamiş qalır. Azərbaycan öz enerji resurslarını  İrana və Rusiyaya satması 

barədə düşünür. Bütün bunların ABŞ tərəfindən də dəstəklənən Nabukko layihəsinə öz təsiri var. 

Sizə elə gəlmirmi ki, Nabukko layihəsi sual altındadır? 

 

Kaydanou:  İlk öncə,  ABŞ Avropanı  və dünyanın digər regionlarını enerji təhlükəsizliyi ilə 

təmin edə biləcək layihələri dəstəkləyir. Qafqazda və Mərkəzi Asiyadakı ölkələrin suverenliyini 

və müstəqilliyini  gücləndirə biləcək layihələr daha vacibdir.  

 

Beləliklə, biz, maliyyə cəhətdən mümkün və ətraf muhitə zərər verməyəcək neft kəmərləri 

yaradacaq layihələri dəstəkləyirk.  Bu yolla qazı Şərqdən Qərbə daşıya biləcək bir çox layihə 

vardır. 

İnanırıq ki, Türkiyə ilə Azərbaycan arasında satış qiymətləri, transit şərtləri və sair məsələlərlə 

bağlı fikir ayrılıqlarının aradan qaldırılması  həm Azərbaycan, həm də digər tranzit ölkələr, o 

cümlədən Avropanın istehlakçı ölkələri   üçün mənfəətli ola biləcək iqtisadi şərait yaradacaq . 

 

Nabukko ilə  bağlı deyə bilərəm ki, iyul ayında bu layihə ilə bağlı hökumətlərarası razılaşma 

imzalandıqda, artııq irəliyə doğru addım atılmış olub. Ancaq layihənin yeni transit metodları 

üzərində tikilməsi artıq özəl şirkətlərin, regiondakı hökumətlərin və təbii ki, istehlakçı ölkələrin 

qərarından asılı olacaq. 

 

Biz inanırıq ki, neft və qaz mənbələrinin və onların neft və qaz bazarlarına müxtəlif 

istiqamətlərdə çıxarılması vacibdir. Seçimlər artdıqca, hamının xeyri artır və bu da sözsüz ki, 

Azərbaycana mənfəət gətirir. 

 

 

ANS:  Sonuncu sualım, Azərbaycanda bir çoxlarını maraqlandıran yeni ABŞ səfirinin təyin 

olunması ilə bağlıdır.  Sizcə, niyə bu proses belə uzun çəkir? 

  

Kaydanou:   ABŞ hökuməti bir  çox siyasi qulluqçularının olması ilə fərqlənir və bu da o 

deməkdir ki, yeni administrasiya bu vəzifələrə öz adamlarını yerləşdirməyə çalışır. Çox  

təəssüflə deməliyəm ki, hal – hazırda bizə vacib olan bir çox vəzifələr hələ də  boş qalmaqdadır. 

Bizim üçün bu qərarlar həddindən artıq vacibdir.  Dediyim kimi, Azərbaycan  bizim çox vacib 

əməkdaşımızdır və bu qərar da bizim üçün önəmlidir.  

 

ANS: Ümid edirəm ki, bu ilin sonuna qədər Azərbaycana yeni səfir təyin olunacaq. 

 

Kaydanou:  Mən heç vax bunu əvvəlcədən deyə bilmərəm.  Bu qərarı vermək bizim 

administrasiyaya və Konqresə düşür. Ancaq, yenə də, bizim Azərbaycana çox böyük hörmətimiz 

varvə bu prosesi çox ciddi qəbul  edirik.  

 

ANS: Çox sağolun! 

 

Kaydanou:  Təşəkkür edirəm! Minnətdaram! 

 

 

# # # # 

 

  
 


